
PEMBUKAAN: 

Terima kasih saudara/i pengacara majlis. 

 
[Salutasi sewajarnya] 

 

Assalamualaikum Warahmatullahi 

Wabarakatuh, Salam Sejahtera, Salam 

Perpaduan dan Salam Malaysia MADANI. 

 

Sirih junjung di atas perada, 

 Pinang berlapik adat pusaka; 

 Majlis dibuka dengan penuh wibawa, 

 Menjunjung ilmu mercu bangsa. 

 

 

 



MUKADIMAH: HARI PEMBUKTIAN DAN 

KESYUKURAN 

 

1. Alhamdulillah, marilah kita memanjatkan 

setinggi-tinggi kesyukuran ke hadrat Allah 

S.W.T. kerana dengan limpah kurnia-Nya, kita 

dapat berhimpun pada hari yang penuh 

bermakna ini untuk meraikan kejayaan 8,449 

orang graduan daripada TVETMARA, yang 

dulunya dikenali sebagai Institut Kemahiran 

MARA (IKM), Kolej Kemahiran Tinggi MARA 

(KKTM) dan MARA-Japan Industrial Institute 

(MJII), serta graduan daripada Kolej 

Profesional MARA. 

 

2. Hari ini, kita bukan sekadar berkumpul untuk 

menyempurnakan satu istiadat akademik. Kita 

hadir untuk menyaksikan satu detik 

pembuktian; bahawa ilmu yang dituntut 

dengan sabar, kemahiran yang diasah dengan 

disiplin, dan amanah yang dipikul dengan 

penuh tanggungjawab akhirnya membawa 

anak-anak MARA ke pentas kejayaan. 



3. Tahniah saya ucapkan kepada semua 

graduan. Pada hari ini, anda telah 

membuktikan bahawa segala usaha dan penat 

lelah kalian telah membuahkan hasil. Kejayaan 

ini lahir daripada keberanian untuk bermula, 

kesungguhan untuk bertahan, dan keazaman 

untuk menamatkan apa yang telah dimulakan. 

 

4. Setulus penghargaan juga saya rakamkan 

kepada para ibu bapa, penjaga kerana 

memberi kepercayaan kepada kami untuk 

mendidik anak tuan/puan dan juga 

penghargaan kepada pensyarah dan seluruh 

warga kerja MARA yang memberi segala 

usaha hingga lahir kejayaan ini. 

Sesungguhnya kejayaan para graduan pada 

hari ini ada doa ibu bapa yang tidak pernah 

putus, ada bimbingan pensyarah yang tidak 

mengenal jemu, ada pengurusan institusi yang 

bekerja dengan penuh amanah, dan ada 

sokongan MARA sebagai sebuah organisasi 

yang terus percaya bahawa pendidikan ialah 

jalan paling bermaruah untuk mengangkat 

martabat bangsa. 



5. Mudah-mudahan majlis ini menjadi penawar 

kepada segala penat lelah yang pernah dilalui. 

Mudah-mudahan wajah dan senyuman anak-

anak yang diraikan pada hari ini menjadi saksi 

bahawa setiap pengorbanan tuan-tuan dan 

puan-puan tidak sia-sia dan doa yang 

dikabulkan.  

 
PENDIDIKAN MARA BERTERASKAN 
R.I.SE: MEMBINA GRADUAN HOLISTIK 
DAN BERDAYA SAING 
 
Hadirin yang dihormati sekalian, 
 

7. Melalui Falsafah pendidikan MARA iaitu 

Pendidikan adalah satu usaha berteraskan 

ILMU, TEKNOLOGI dan NILAI 

KEUSAHAWANAN untuk membangunkan 

insan holistik dan seimbang berpaksikan oleh 

prinsip R.I.S.E., iaitu Religious atau 

Keagamaan/Moral, Inovatif, Skilled atau 

Berkemahiran, dan Entrepreneurial atau 

Keusahawanan. Prinsip ini menjadi asas 

dalam membentuk graduan MARA yang bukan 



sahaja berilmu dan berkemahiran, tetapi turut 

memiliki Sahsiah, Akhlak , akidah, nilai, 

keyakinan diri, daya fikir, keberanian dan 

kesiapsiagaan untuk mencorak masa hadapan 

negara. 

 

8. Teras pertama ialah Religious atau 

Keagamaan/Moral, yang menekankan 

pembentukan akhlak, nilai moral, adab, 

integriti dan peradaban insan. Bagi MARA, 

pendidikan utama yang paling penting sekali 

tidak hanya bertujuan melahirkan tenaga kerja, 

tetapi membentuk manusia yang mempunyai 

Akhlak, adab, Sahsiah dan pegangan nilai 

yang mampu membawa kebaikan kepada 

keluarga, masyarakat, negara dan ummah. 

Teras ini diterjemahkan melalui pendidikan 

agama, pembangunan sahsiah dan 

pengukuhan nilai moral, termasuk melalui 

program-program niche seperti Pendidikan 

Islam Amal Islami, Pendidikan Moral 

diterapkan dalam kurikulum dan pengenalan 

program MRSM Ulul Albab, TVET Tahfiz dan 

Profesional Tahfiz. 



9. Di Kolej Profesional MARA, pendekatan ini 

turut dapat dilihat melalui penawaran program 

Profesional Huffaz di KPM Bandar Melaka 

dalam bidang Halal Industri secara kolaboratif 

bersama Darul Quran, JAKIM, yang 

menawarkan Sijil Perakuan Hafazan Bertahap. 

Pendekatan sebegini memperlihatkan bahawa 

MARA sentiasa berusaha mengimbangi 

kecemerlangan akademik, penguasaan 

profesional, kemahiran teknikal dan 

pembentukan akhlak dalam satu kerangka 

pendidikan yang holistik. 

 

10. Teras kedua ialah Innovative atau 

Inovatif, iaitu usaha melahirkan graduan yang 

kreatif, kritis dan mampu melihat perubahan 

sebagai ruang untuk mencipta penyelesaian. 

Dalam dunia yang dipacu oleh kecerdasan 

buatan, automasi, teknologi pintar dan 

Revolusi Industri 4.0, graduan MARA perlu 

berani berfikir secara baharu, mencadangkan 

penambahbaikan, menghasilkan inovasi dan 

memberi nilai tambah kepada industri serta 

masyarakat. 



11. Teras ketiga ialah Skilled atau 

Berkemahiran, iaitu memastikan graduan 

MARA mempunyai kompetensi sebenar, 

profesionalisme dan kemahiran yang relevan 

dengan keperluan industri. Dalam laluan 

pengajian profesional, pelajar Kolej 

Profesional MARA diperkukuh melalui 

pensijilan dan pengiktirafan profesional dalam 

bidang seperti perakaunan, logistik, 

pemasaran, teknologi maklumat, bahasa dan 

komunikasi. Dalam laluan TVET pula, 

program-program di KKTM, MJII dan IKM 

diperkasakan melalui pensijilan industri, 

latihan berasaskan kompetensi dan kerjasama 

strategik bersama pihak industri. 

 

12. Selaras dengan itu, MARA turut 

memperkenalkan program-program khas 

seperti Diploma Teknousahawan yang 

memberi penekanan kepada pembentukan 

graduan yang mampu menggabungkan 

kemahiran teknikal dengan nilai 

keusahawanan. Program Diploma 

Teknousahawan di TVETMARA, Diploma 



Professional Business (ProBiz) yang julung 

kali diperkenalkan di KPM Beranang dalam 

bidang Smart AgroFarm. Diploma 

Teknousahawan dan Professional Business 

menilai pelajar bukan daripada pencapaian 

akademik tetapi pencapaian pendapatan dan 

jualan bagi mereka bergraduat.  MARA juga 

menawarkan pelbagai program Diploma 

Industri yang berfokuskan teknologi tinggi, 

pembuatan, kejuruteraan, dan aeroangkasa. 

Diploma Kompetensi pula menumpukan 

kepada penguasaan kemahiran yang jelas, 

terukur dan relevan dengan keperluan pasaran 

kerja seperti Diploma Kompetensi Elektrik, 

Diploma Kompetensi Kimpalan dan Diploma 

Industri Siapan Logam. 

13. Teras keempat ialah Entrepreneurial 

atau Keusahawanan, yang bertujuan 

membentuk graduan MARA yang bukan 

sahaja mencari pekerjaan, tetapi mempunyai 

nilai-nilai seperti usahawan yang Berjaya 

seperti berani mencipta peluang, menuntut 

keberanian, keyakinan diri, daya tahan, 



kesanggupan mengambil risiko secara 

bijaksana dan kemampuan melihat masalah 

sebagai peluang. Inilah kekuatan sebenar 

sistem pendidikan MARA: laluan TVET dan 

laluan profesional mungkin berbeza 

pendekatannya, tetapi kedua-duanya bertemu 

pada matlamat yang sama, iaitu melahirkan 

anak MARA yang berakhlak, inovatif, 

berkemahiran, berjiwa usahawan dan berdaya 

saing di peringkat nasional serta antarabangsa 

dalam membentuk tamadun manusia.  

14. Ekosistem Pendidikan MARA juga 

menyediakan peluang kepada pelajar untuk 

menyambung pelajaran keperingkat yang lebih 

tinggi melalui 342 institusi pendidikan, 270 

peingkat TVET sehingga ke GMI dan UNIKL. 

Peringkat Pendidikan  Tinggi dan Profesional 

sehingga ke UPTM dalam bidang strategik dan 

profesional. Pilihkan dan pilihan ditangan 

anda.   

 

 



15. Inilah hasil daripada ekosistem pendidikan 

MARA yang lengkap dipaksikan oleh R.I.S.E. 

Kebolehpasaran graduan TVETMARA dan 

Kolej Profesional MARA membuktikan bahawa 

pendidikan MARA bukan pendidikan 

pinggiran, tetapi pendidikan yang relevan, 

berdaya guna dan selari dengan keperluan 

sebenar industri dan negara. Pada tahun 2025, 

kadar kebolehpasaran graduan TVETMARA 

dan Kolej Profesional MARA telah mencapai 

97.22%, jauh lebih tinggi daripada benchmark 

negara iaitu 92% sahaja, sekali gus 

mencerminkan keupayaan graduan MARA 

memenuhi kehendak industri serta bersedia 

menyumbang secara efektif dalam sektor-

sektor strategik negara. Kejayaan ini turut 

diperkukuh oleh jaringan seramai 238,027 

alumni TVETMARA dan Kolej Profesional 

MARA yang kini berkhidmat dalam pelbagai 

bidang serta menjadi tenaga kerja mahir yang 

menyokong pembangunan negara. 

 

 

 



KEJAYAAN DAN PENCAPAIAN IPMA 

 

Hadirin yang saya hormati sekalian, 

 

15. Kejayaan para graduan pada hari ini 

adalah kesinambungan kepada tradisi 

kecemerlangan yang terus dipahat oleh 

Institusi Pendidikan MARA di peringkat 

kebangsaan dan antarabangsa. Apa yang kita 

raikan bukan sekadar kejayaan individu, tetapi 

keberhasilan sebuah ekosistem pendidikan 

yang dibina atas amanah, ilmu, disiplin, 

kemahiran dan kepercayaan bahawa anak 

MARA mampu bersaing di mana-mana pentas 

dunia.  

 

16. Dalam laluan profesional, Kolej Profesional 

MARA terus mencipta kecemerlangan bertaraf 

dunia. KPM Beranang telah mengharumkan 

nama MARA apabila saudara Muhammad 

Hazem bin Muhammad Hatta meraih 

pengiktirafan ICAEW International Subject 

Order of Merit, Joint First Place setelah 

memperoleh markah penuh 100% dalam 



ICAEW CFAB/ACA Certificate Level 

Accounting, dengan pengiktirafan daripada 

ICAEW United Kingdom dan ICAEW Malaysia. 

KPM Ayer Molek pula mencatat kejayaan 

membanggakan apabila saudari Putri Qistina 

binti Rosmadi dan saudara Muhammad 

Ikhwan Hafizuddin bin Abdul Rahim 

memperoleh markah tertinggi dunia 

ACCA/FIA bagi subjek Management 

Information, masing-masing dengan skor 98% 

dalam peperiksaan sesi Disember 2025. 

 

17. Dalam laluan TVET pula, TVETMARA 

terus membuktikan bahawa kemahiran anak 

MARA mampu berdiri megah di persada dunia. 

Antara pencapaian paling berprestij ialah 

kejayaan TVETMARA Sri Gading melalui 

saudara Muhamad Nashrul bin Zulkifli yang 

meraih Pingat Emas dalam bidang Digital 

Construction di WorldSkills Asia 2025 di 

Taipei, Chinese Taipei, dan turut dinobatkan 

sebagai “Best of Nation”, iaitu pengiktirafan 

tertinggi kepada peserta terbaik yang mewakili 

Malaysia. 



18. Kecemerlangan TVETMARA turut 

terserlah secara kolektif melalui pencapaian 

dalam WorldSkills ASEAN 2025 dan 

WorldSkills Asia 2025 apabila wakil-wakil 

TVETMARA berjaya meraih empat Pingat 

Emas, tiga Pingat Perak, dua Pingat 

Gangsa serta sijil penyertaan dalam pelbagai 

bidang kemahiran. Lebih membanggakan bagi 

Sidang Lima ini, TVETMARA Lumut turut 

menyumbang kepada kejayaan tersebut 

apabila saudara Mohd Idham bin Bahari 

meraih Pingat Emas dalam bidang Cabinet 

Making di WorldSkills ASEAN 2025, disusuli 

pencapaian Pingat Perak dalam Cabinet 

Making dan Pingat Gangsa dalam Car 

Painting oleh wakil TVETMARA Lumut di 

WorldSkills Asia 2025. 

 

Alhamdulillah, pada tahun ini daripada 22 

peserta Malaysia yang bertanding di World 

Skill Competetion di Shanghai China, 9 (41%) 

peserta adalah daripada TVETMARA. Ini 

membuktikan bahawa TVETMARA Adalah 



setanding dengan standard Kemahiran 

dunia…..TAHNIAH!! 

 

19. Bagi institusi yang diraikan dalam Sidang 

Lima ini, KPM Seri Iskandar turut mencatat 

pencapaian antarabangsa melalui kejayaan 

meraih Pingat Emas dalam International 

Innovation Competition on Future 

Education 2025 (IICFE 2025) bagi inovasi 

pengajaran dan pembelajaran bertajuk 

Enhancing Listening Skills through Scenario-

based Learning for Tertiary Students. 

Kejayaan ini memperlihatkan keupayaan 

warga pendidik MARA menghasilkan 

pendekatan pembelajaran yang kreatif, 

relevan dan berimpak tinggi dalam pendidikan 

tinggi. 

 

20.  KPM Seri Iskandar juga menyerlah dalam 

pengantarabangsaan bahasa dan budaya 

apabila empat orang pelajar Diploma in 

English Communication terpilih menyertai 

Chinese Bridge Summer Camp 2024 di 

Beijing Foreign Studies University, China, 



selepas menunjukkan pencapaian cemerlang 

dalam peperiksaan Hanyu Shuiping Kaoshi 

anjuran Hanban China. Pencapaian ini 

membuktikan bahawa pelajar MARA bukan 

sahaja mampu menguasai bidang akademik 

dan profesional, malah berupaya memperluas 

jaringan ilmu, bahasa dan budaya pada 

peringkat antarabangsa. 

 

21. KPM Indera Mahkota pula memperkukuh 

kecemerlangan dalam bidang perakaunan 

profesional dan transformasi digital apabila 

seramai 70 orang pelajar Diploma in 

Accounting + SAP S/4HANA Financial 

Accounting Associates Certification bagi Sesi 

2-2023/2024 berjaya mencapai 100% kadar 

kelulusan bagi kohort pertama pensijilan SAP 

S/4HANA Financial Accounting Associates 

Certification. Pentauliahan sebagai SAP 

Certified Associates yang diiktiraf secara 

langsung oleh SAP SE di peringkat global ini 

membuktikan bahawa graduan MARA bukan 

sahaja menguasai asas perakaunan, malah 



memiliki nilai tambah profesional yang relevan 

dengan ekosistem kewangan digital semasa. 

 

22. Dalam kalangan institusi TVETMARA yang 

diraikan pada sidang ini, TVETMARA Beseri 

turut mencatat kejayaan membanggakan 

apabila meraih dua Pingat Emas dan satu 

Pingat Perak dalam International Innovation 

and Invention Competition Through Exhibition 

2025 melalui projek-projek berimpak tinggi 

seperti Fan Laws, E-BFAS dan Just Say Apps 

V2. Pencapaian ini membuktikan bahawa 

kemahiran teknikal yang diasah secara 

sistematik mampu diterjemahkan kepada 

inovasi praktikal yang mempunyai nilai kepada 

industri dan masyarakat. 

23. Sesungguhnya, rangkaian kejayaan ini 

membuktikan bahawa Institusi Pendidikan 

MARA bukan sahaja melahirkan graduan yang 

berjaya menamatkan pengajian, tetapi 

membentuk bakat yang mampu mengangkat 

nama negara di pentas dunia. Daripada 

pengiktirafan profesional global kepada 



kecemerlangan WorldSkills, daripada inovasi 

pendidikan kepada pensijilan industri 

antarabangsa, MARA terus membuktikan 

bahawa anak bangsa mampu berdiri sama 

tinggi dengan yang terbaik di dunia. Tahniah 

kepada semua warga institusi, pensyarah, 

tenaga pengajar, pelajar dan graduan yang 

terus mengharumkan nama MARA, bangsa 

dan negara.  

 

AMANAH SEORANG GRADUAN MARA: 

KEPADA KELUARGA, MASYARAKAT DAN 

NEGARA 

 

Anak-anak graduan yang kami sayangi, 
 
Hari ini Saya nak bercakap santai saja macam 
kita semua duduk sekampung, minum petang 
sama-sama. 
 
Saya lihat muka anak-anak di sini. 
Ada yang masih nampak letih. Ada yang 
nampak lega. Ada yang matanya berair bila 
pandang ibu ayah. 



Dan saya tahu, perjalanan ke hari ini, bukan 
jalan berbunga. 
 
Anak-anak semua, 
Saya tahu awak penat. 
Pernah rasa macam nak give up. 
Pernah rasa rakan lain lebih pandai, lebih 
hebat. 
Pernah menangis sorang-sorang malam-
malam, tapi esoknya awak tetap bangun pergi 
kelas. 
 
Itulah yang menunjukkan awak hebat. 
Bukan sebab pointer awak tinggi. 
Bukan sebab latarbelakang awak. 
Tapi sebab awak masih cuba. Awak masih di 
sini. Awak tak lari daripada kegagalan. 
 
Dan di belakang awak semua, 
Ada ibu dan ayah yang mungkin tak pernah 
cerita pengorbanan mereka. 
Ibu bagaikan syurga, ayah bagaikan benteng 
yang dhormati. 
Ayah yang diam bila poket kosong. 
Mereka tak pernah minta awak jadi sempurna. 



Mereka cuma minta awak bahagia, jadi insan 
berguna, dan tak lupa dari mana asal usul 
awak datang. 
 
Saya cuma nak pesan: 
 
Jujurlah dengan diri sendiri. 
Jujur bila tak faham. 
Jujur bila penat. 
Jujur bila perlukan bantuan. 
Kerana orang yang jujur dengan dirinya, dialah 
yang paling kuat. 
 
Dan jangan lupa rehat. 
Jangan lupa solat, zikir, atau sekadar tarik 
nafas panjang. 
Kerana graduan terbaik bukan yang paling 
sibuk, 
Tapi yang tahu bila perlu laju dan bila perlu 
tenang. 
 
Ibu bapa sekalian, 
Hari ini anak tuan-tuan bergraduat. 
Tapi saya tahu, tuan-tuan pun lulus dari ujian 
yang jauh lebih besar: 
Ujian menunggu, berdoa, dan percaya pada 
kejayaan mereka. 



Terima kasih kerana tidak pernah berhenti 
percaya. Percaya pada kami di MARA, 
Percaya memberi amanah pada kami 
mendidik, Percaya pada kemampuan kami di 
MARA. 
 
Terima kasih kerana menjadi rumah, bukan 
sekadar bangunan. 
 
Di mana pun anda berada selepas ini, bawalah 

nama MARA dengan baik. Bawalah nama 

keluarga dengan hormat. Bawalah ilmu 

dengan amanah. Bawalah keberanian untuk 

berbakti. 

 

InsyaALLAH Kejayaan Sentiasa akan jadi Milik 

Anda. 

 
 
 
 
 
 
 
 
 



PENUTUPAN 
 
Hadirin yang dihormati sekalian, 

 

Sebelum saya mengakhiri ucapan, izinkan 

saya menitipkan serangkap pantun penutup: 

 

Sirih junjung adat dipelihara, 

 Pusaka bangsa warisan zaman; 

 Ilmu dan kemahiran anugerah berharga, 

 Menjadi amanah masa hadapan. 

 

Akhir kata, dengan lafaz 

Bismillahirrahmanirrahim, saya dengan 

sukacitanya merasmikan Sidang Lima Majlis 

Konvokesyen Perdana Institusi Pendidikan 

MARA 2026. 

 

Sekian, wabillahi taufiq walhidayah, 

Wassalamualaikum Warahmatullahi 

Wabarakatuh. 


